6.- SANTO ROSARIO

NA HONRA DA SANTÍSIMA VIRXE MARÍA

O rezo do Santo Rosario ocupa un lugar destacable na Oración á Virxe da Franqueira. Ademáis dos días das Novenas, rézase dun xeito máis solemne os Domingos de outubro e maio ás 4,30 da tarde

V/ Deus, ven axiña librarme

R/ Dáte présa, Señor, en socorrerme.

Gloria ó Pai, e ó Fillo, e ó Espírito Santo. Como era no principio, agora e sempre, eternamente. Amén. (Aleluia)

Noso Pai

Noso Pai que estás no ceo: 

santificado sexa o teu nome, 

veña o teu reino 

e fágase a túa vontade 

aquí na terra coma no ceo.

Danos hoxe o noso pan de cada día; 

perdoa as nosas ofensas, 

como tamén perdoamos nós 

a quen nos ten ofendido; 

e non nos deixes caer na tentación, 

máis líbranos do mal. Amén.

Ave María

Ave María, chea de gracia, 

o Señor está contigo, 

bendita es ti entre tódalas mulleres 

e bendito é o froito 

das túas entrañas, Xesús.

Santa María, Nai de Deus, 

roga por nós pecadores, 

agora e na hora da nosa morte. Amén. 

Gloria

Gloria ó Pai e ó Fillo e ó Espírito Santo.

Como era no principio, 

agora e sempre, eternamente. Amén 

MISTERIOS GOZOSOS

(Luns e Sábado)

1º misterio: A anunciación do Señor.

O anxo díxolle a María: “Non teñas medo, María, porque ti atopaches gracia ante Deus; fíxate, vas concebir no teu ventre e darás á luz un fillo, ó que lle poñerás de nome Xesús. Será grande e chamarase fillo do Altísimo, e o Señor, Deus daralle o trono de David, seu pai; reinará sempre na casa de Xacob, e os seu reinado non terá fin”... 

María contestou: “Velaquí a escrava do Señor: cúmprase en min o que dixeches.” (Lucas 1, 26-38)

· Oremos polas nais que están  a esperar o nacemento dun fillo

· Lembremos estar sempre atentos á Palabra que nos salva.

Noso Pai.

10 Ave María

Gloria.

Oración: 

Deus, noso Pai, 

ti quixeches que o teu Verbo 

se encarnase verdadeiramente no seo da Virxe María. 

Concédenos que, cantos cremos que o noso Redentor 

é Deus e home ó mesmo tempo, 

merezamos semellarnos a el, 

participando daa súa natureza divina.

Por xesucristo o noso Señor. Amén.

2º Misterio: A Visitación da Virxe María

Entrou María na casa de Zacarías e visitou a Isabel. E en oíndo Isabel o saúdo de María, o neno brincoulle no ventre. Entón, chea do Espírito Santo, exclamou Isabel, a grandes voces: “Bendita ti entre as mulleres e bendito o froito do teu ventre. ¿quen son eu para que me visite a nai do meu Señor? ... ¡Ditosa ti que criches que se cumpriría canto che anunciaron de parte do Señor!”. (Lucas 1, 39-45)

· Oremos polos que precisan quen lles vaia visitar no nome do Señor

· Lembremos descubrir a presencia de Deus nas nosas vidas e no encontro cos demais.

Noso Pai

10 Ave María

Gloria

Oración.

Deus todopoderoso e eterno, 

ti inspirache-la Virxe María, 

cando levaba no seu seo o teu Fillo, 

para que visitase a súa curmá santa Isabel.

Concédenos segui-las inspiracións do teu Espírito, 

para que poidamos cantar sempre con María as túas marabillas.

Por Xesucristo o noso Señor. Amén.

3º Misterio: O nacemento do Señor.

O anxo díxolles ós pastores: “Non vos asustedes, que vos veño anunciar unha boa nova: vai haber unha gran alegría para todo o pobo. Hoxe na vila de David naceuvos un Salvador, o Mesías, Señor. Este é o sinal: atoparedes unha criatura emburrullada e deitada nunha manxadoira, nunha corte”.

E, de súpeto, arredor do anxo apareceu unha multitude do exército celestial, que loaba a Deus dicindo: “¡Gloria a Deus no ceo e na terra paz ós homes que gozan do seu amor!”. (Lucas 2, 8,15)

· Oremos polos nenos que pasan dificultades

· Lembremos descubrir a presencia de Deus na sinxeleza e na pobreza

Noso Pai

10 Ave María

Gloria

Oración:

Deus todopoderoso, 

na Palabra feita carne ilumínanos unha nova luz.

Ela brilla pola fe nos nosos corazóns.

Fai que resplandeza en toda a nosa vida.

Por Xesucristo o noso Señor. Amén.

4º Misterio. A presentación do Señor.

Cando chegou o tempo da purificación, confrome a Lei de Moisés, levaron o neno a Xerusalén, para llo presentaren ó Señor. Simeón collendo o neno en brazos e dixo: “Agora podes Señor, segundo a túa promesa, despedir en paz ó teu servo, porque xa os meus ollos viron o teu Salvador... luz de revelación para os xentís e gloria do teu pobo Israel”. (Lucas 2, 21-40)

· Oremos polos anciáns, para que vexan cumpridas as súas vidas.

· Lembremos ser portadores da luz de Deus a todos.

Noso Pai

10 Ave María

Gloria

Oración:

Deus omnipontente e eterno, 

o teu Fillo unixénito, feito home, 

foi presentado hoxe no templo. 

Pedímosche con toda humildade 

que tamén poidamos nós, coa túa axuda, 

presentarnos diante de ti cun corazón limpo de maldade. 

Por Xesucristo o Noso Señor. Amén. 

5º Misterio: Xesús queda no templo e atópano tres días despois.

Xesús respondeu: “¿E logo por qué me buscades? ¿Seica non sabiades que eu teño que estar na casa de meu Pai?”... 

A nai conservaba todas estas cousas no seu corazón. (Lucas 2,41-52)

· Oremos polos que non cren en Deus, noso Pai.

· Lembremos que somos templo do Espírito Santo.

Noso Pai

10 Ave María

Gloria

Oración:

Señor, o Espírito Santo que procede de ti 

ilumine os nosos corazóns; 

e, conforme prometeu o teu Fillo, 

nos faga comprende-la verdade plena.

Por Xesucristo o noso Señor. Amén.

MISTERIOS LUMINOSOS

(Xoves)

1º Misterio: O bautismo de Xesús no Xordán

Entón apareceu Xesús, que viña desde Galilea ó Xordán, para que Xoán o bautizara... Tan pronto como foi bautizado, Xesús saíu da auga. E velaí que se abriron os ceos, e viu o Espírito de Deus baixar como unha pomba ata se pousar enriba del. E oiuse desde o ceo unha voz: “Este é o meu fillo benquerido, o predilecto”. (Mateo 3, 13-17

· Oremos polos que se están a preparar para o bautismo.

· Lembremos ós bautizados, para que renovemos cada día a nosa fe.

Noso Pai.

10 Ave María

Gloria.

Oración:

Deus, noso Pai, 

o teu Fillo único manifestouse 

na realidade da nosa condición humana.

Concédenos que, así como externamente 

recoñecémo-la súa semellanza connosco, 

tamén nos renovemos internamente conforme á súa imaxe.

Por el, noso Señor e Deus, 

que vive e reina por sempre eternamente. Amén.

2º Misterio: A autorevelación de Xesús nas vodas de Caná.

Houbo un casamento en caná de Galilea, e estaba alí a nai de Xesús. Tamén foi convidado Xesús e mailos seus discípulos ó casamento. Chegou a falta-lo viño e a nai de Xesús díxolle: “Non che teñen viño”. 

Replicoulle Xesús: “¿Que ten que ver iso comigo e contigo?. Aínda non chegou a miña hora”.

Súa nai díxolle entón os servidores: “Facede o que  el vos diga”... Foi así como fixo Xesús o primeiro dos signos en Caná de Galilea; manifestou a súa gloria, e creron nel os seus discípulos. (Xoan 2,1-11)

· Oremos polos noivos que se preparan para o seu casamento.

· Lembremos ás nosas familias e as que viven en anguria.

Noso Pai

10 Ave María

Gloria

Oración:

Deus, noso Pai, 

ti quixeches dárno-la Sagrada Familia como exemplo.

Concédeno-la gracia 

de practicármos coma ela as virtudes familiares 

e de estar unidos polo vínculo do amor.

E xúntanos a todos na alegría eterna do teu fogar.

Por Xesucristo, o noso Señor. Amén. 

3º Misterio: O anuncio do Reino de Deus invitando á conversión.

Marchou Xesús a Galilea a anuncia-la Boa Nova de Deus, dicindo: “O tempo está cumprido, e chega o Reino de Deus; convertédevos, e crede na Boa Nova”. (Marcos 1, 14-15)

· Oremos polos pastores da nosa Igrexa e polos misioneiros 

· Lembremos que o Evanxeo nos chama a unha continua conversión.

Noso Pai

10 Ave María 

Gloria

Oración:

Deus, noso Pai, 

ti queres que tódolos homes se salven 

e cheguen ó coñecemento da verdade, 

olla o grande que é a colleita 

e envía xornaleiros que prediquen o Evanxeo a toda creatura.

Fai que o teu pobo, 

congregado pola palabra da vida

e fortalecido co poder dos sacramentos, 

avance polo camiño da salvación e do  amor.

Por Xesucristo o noso Señor. Amén.

4º Misterio: A transfiguración do Señor.

Colleu Xesús a Pedro, a Xoan e mais a Santiago, subiu ó monte a orar. Mentres estaba orando, cambiou o aspecto do seu rostro, e os seus vestidos viraron brancos e resplandecentes. De súpeto apareceron dous homes falando con el; eran Moisés e mais Elías. Tiñan un aspecto glorioso e falaban do seu éxodo que remataría en Xerusalén. (Lucas 9, 28-36)

· Oremos polos que recibiron a vocación contemplativa

· Lembremos acoller a cruz no camiño que nos leva á resurrección.

Noso Pai

10 Ave María 

Gloria

Oración:

Deus, noso Pai, 

na gloriosa Transfiguración do teu Fillo 

ti confirmáche-los misterios da nosa fe 

co testemuño de Elías e Moisés 

e déchesnos un sinal adiantado 

da nosa definitiva adopción como fillos.

Concédenos a nós, os teus fieis, 

escoita-la voz do teu Fillo benquerido, 

para que cheguemos tamén a participar da súa gloria.

Por Xesucristo o noso Señor. Amén. 

5º Misterio: A institución da Eucaristía.

Mentres estaban a comer, Xesús colleu pan, deu grazas, partiuno e déullelo, dicindo: “Tomade, isto é o meu corpo.”

E collendo unha copa, dando grazas, pasóullela, e todos beberon dela. E díxolles: “isto é o meu sangue, o sangue da Alianza, vertido por vós”. (Marcos 14,22-25)

· Oremos polos que teñen fame de Deus

· Lembremos que a Eucaristía é a fonte e o cume da nosa vida.

Noso Pai.

10 Ave María

Gloria

Oración:

Deus, ti quixeches facernos partícipes 

dun mesmo pan e dun mesmo cáliz. 

Concédenos vivirmos tan unidos a Cristo, 

que fructifiquemos con gozo 

para a salvación do mundo. 

Por Xesucristo o noso Señor. Amén.

MISTERIOS DOLOROSOS

(Martes e Venres)

1º Misterio: Oración e agonía de Xesús na horta das oliveiras.

Chegou a unha finca chamada Xetsemaní, e díxolles ós discípulos: “Morro de tristura, quedade aquí, e vixiade”. 

E avanzando un pouco caeu no chan, rogando para que se fose posible pasase del aquela hora. E dicía: “Abba, meu Pai, ti pódelo todo, arreda de min este cáliz. Pero non se faga o que eu quero, senón o que queres ti”. (Marcos 14,32-38)

· Oremos polos que están desesperados ante o futuro.

· Lembremos que sempre busquemos a vontade de Deus noso Pai.

Noso Pai

10 Ave María

Gloria

Oración:

Señor, concédeno-la gracia 

de pensármo-lo que é xusto 

e de o cumprirmos con dilixencia.

A nós, que non podemos existir sen ti, 

fainos vivir conforme á túa vontade.

Por Xesucristo o noso Señor. Amén.

2º Misterio: A flaxelación do Señor

E Pilato, para compracer ó pobo, soltou a Barrabás; e a Xesús, depois de o azoutar, entrégouno para que o crucificasen. (Marcos 15, 15)

· Oremos polos que padecen violencia inxustiza.

· Lembremos ser constuctores da paz.

Noso Pai

10 Ave María

Gloria

Oración:

Noso Deus, Pai eterno, 

volve cara a ti os nosos corazóns, 

para que nos consagremos sempre ó teu sevicio.

Fai que, buscándote sempre a ti, 

que é-lo único necesario, 

e amándonos uns ós outros, 

te glorifiquemos en espírito e en verdade.

Por Xesucristo o noso Señor. Amén.

3º Misterio: A coroación cos espiños

Os soldados, levárono, para dentro do pazo do gobernador. Vestírono de púrpura, e trenzaron unha coroa con espiños e encaixáronlla... e cunha canivela dábanlle golpes na cabeza e cuspían nel. (Marcos 15, 16-18)

· Oremos polos que son humillados e desprezados.

· Lembremos devolver ben por mal e ser pacientes.

Noso Pai

10 Ave María

Gloria

Oración:

Señor, ti áma-la inocencia 

e vólvela a quen a perdeu.

Dirixe cara a ti os corazóns dos teus fillos 

e concédeno-lo fervor do teu Espírito, 

para que permanezamos firmes na fe 

e as nosas obras sexan xustas.

Por Xesucristo o noso Señor. Amén.

4º Misterio: Xesús carga coa cruz camiño do Calvario.

Entón prenderon a Xesús. Cargando el mesmo coa cruz, saíu para o lugar chamado a Caveira, que se di Gólgota en hebreo. Alí crucificárono, xunto con outros dous, un a cada lado e Xesús no medio. (Xoan 19, 16-17)

· Oremos polos que levan a pesada cruz da inxustiza.

· Lembremos que ser discípulo do Señor é cargar a cruz de cada día.

Noso Pai

10 Ave María

Gloria

Oración:

Deus, noso Pai, 

ti quixeches que o teu Fillo 

padecese por nós o suplicio da cruz, 

para nos librares do poder do inimigo.

Concédenos ós teus fillos 

alcanza-la gracia da resurrección.

Por Xesucristo o noso Señor. Amén.

5º Misterio: Xesús morre na cruz para a nosa Salvación

Sabendo Xesús que xa todo estaba acabado, para que se cumprise plenamente a Escritura, dixo: “Teño sede”. 

Había alí un xerro cheo de vinagre. Entón, atando unha esponxa empapada de vinagre a unha cana de hisopo, achegáronlla á boca. Cando probou o vinagre dixo: “Está cumprido”. 

E, inclinando a cabeza, entregou o espírito. (Xoan 19, 28-29)

· Oremos polos que están enfermos ou en perigo de morte

· Lembremos que a cruz é o sinal da nosa salvación

Noso Pai

10 Ave María

Gloria

Oración:

Deus, noso Pai, 

ti quixeches que o teu Fillo unixénito 

morrese nunha cruz pola salvación de tódolos homes.

Concédenos a cantos coñecemos na terra este misterio 

conseguir no ceo os premios da redención.

Por Xesucristo o noso Señor. Amén.

MISTERIOS GLORIOSOS

(Mércores e Domingo)

1º Misterio: A Resurrección do Señor

As mulleres, entrando no sepulcro, viron un mozo vestido de branco, sentado no lado dereito, e quedaron espantadas. Pero el díxolles: “Non vos espantedes. ¿Buscades a Xesús o nazareno, o crucificado?. Non está aquí resucitou”. (Marcos 16,5-7)

· Oremos polos que viven agobiados polo futuro

· Lembremos vivir sempre na alegría da resurrección.

Noso Pai

10 Ave María

Gloria

Oración:

Deus, noso Pai, 

por medio do teu Fillo ti vencíche-la morte 

e abríchesno-las portas da vida eterna.

Fai que os que celebrámo-la Pascua da resurrección do Señor sexamos renovados polo teu Espírito 

para resucitarmos con Cristo na luz  da vida.

Por Xesucristo o noso Señor. Amén 

2º Misterio: A ascensión do Señor.

Despois Xesús levou ós discípulos para fora, a un lugar preto de Betania, e alí, erguendo as mans, bendíxoos. E mestres os bendicía, foise separando desles, e foi elevado ó ceo. Eles, despois de se prostraren ante el, voltaron para Xerusalén cheos de alegría. E seguían decote, no templo, bendicindo a Deus. (Lucas 24,  50-53)

· Oremos polos que viven superficialmente a súa vida

· Lembremos que o Señor está sempre connosco ata a fin dos tempos

Noso Pai

10 Ave María

Gloria.

Oración:

Deus todopoderoso, 

fainos exultar con santa alegría 

e con filial acción de grazas 

na Ascensión de Cristo, teu Fillo, 

na que tamén nós somos elevados onda ti; 

e á gloria a onde se adiantou xa el como cabeza nosa, 

tamén esteamos nós como membros do seu corpo.

Por Xesucristo o noso Señor. Amén.

3º Misterio: A chegada do Espírito Santo en Pentecostés.

Cando se cumpriron os días  de Pentecostés, estaban todos xuntos no mesmo sitio. De súpeto, veu un ruido como dun forte golpe de vento, que encheu toda a casa onde estaban; e apareceron talmente coma linguas de lume, que, repartidas, foron apousando unha sobre cada un deles, conforme lles concedía o Espírito. (Feitos dos apóstolos 2, 1-4)

· Oremos pola Igrexa Diocesana e polas nosas parroquias.

· Lembremos vivir a nosa eclesialidade e ser corresponsables na misión da Igrexa

Noso Pai

10 Ave María

Gloria.

Oración.

Deus, noso Pai, 

no misterio de Pentecostés 

santifíca-lo enteiro corpo da túa Igrexa 

no medio de tódolos pobos e nacións.

Extende os dons do teu Espírito Santo 

dun confín ó outro do mundo 

e realiza tamén hoxe nos corazóns dos teus fieis 

o milagre que o teu amor operou 

nos comezos mesmos da predicación evanxélica. 

Por Xesucristo o noso Señor. Amén.

4º Misterio: A Asunción da Virxe María

María exclamou: “A miña alma proclama a grandeza do Señor, e alégraseme o espírito en Deus, o meu Salvador, porque reparou na súa humilde escraviña”. (Lucas 1, 46-47)

· Oremos pola paz e o progreso dos pobos.

· Lembremos manternos nunha vida santa manifestando o amor de Deus

Noso Pai

10 Ave María

Gloria

Oración:

Deus todopoderoso e eterno, 

ti elevaches á gloria do ceo en corpo e alma 

a inmaculada Virxe María, Nai do teu Fillo. 

Concédenos vivir cos ollos postos nos bens eternos, 

para que así merezamos participar con ela da túa gloria. 

Por Xesucristo o noso Señor. Amén. 

5º Misterio: María é coroada como Raíña e Señora da creación.

María exclamou: “Desde agora tódalas xeracións me van felicitar. Marabillas o Poderoso fixo en min. O seu nome é Santo; a súa misericordia chega xeración tras xeración a tódolos que o temen”. (Lucas 1, 48-50)

· Oremos por tódalas intencións e desexos dos devotos da Virxe da Franqueira.

· Lembremos profesar sempre o noso amor de fillos á Virxe María

Noso Pai

10 Ave María

Gloria

Oración:

Deus, noso Pai, 

ti déchesnos coma Nai e Raíña á mesma Nai do teu Fillo. Concédenos piadoso ser protexidos pola súa intercesión 

e acadarmos así no reino do ceo

a gloria prometida ós teus fillos.

Por Xesucristo o noso Señor. Amén. 

LADAÍÑAS DA NOSA SEÑORA

V: Señor, ten piedade de nós

R: Señor, ten piedade de nós

V: Cristo, ten piedade de nós

R: Cristo ten piedade de nós

V: Señor, ten piedade de nós

R: Señor, ten piedade de nós

V: Cristo aténdenos

R: Cristo aténdenos.

V: Cristo escóitanos

R: Cristo escóitanos

V: Deus Pai celestial

R: Ten piedade de nós

V: Deus Fillo Redentor do mundo. 

R: Ten piedade de nós
V: Deus Espírito Santo.

R: Ten piedade de nós
V: Trindade Santa, que es un só Deus.

R: Ten piedade de nós
Santa María

R: Roga por nós

Santa Nai de Deus

Santa Virxe das virxes

Nai de Cristo 

Nai da Igrexa

Nai da Divina Gracia

Nai purísima

Nai castísima

Nai e virxe

Nai santa

Nai inmaculada

Nai amable

Nai admirable

Nai do bo consello

Nai do Creador

Nai do Salvador

Virxe prudente

Virxe digna de veneración

Virxe digna de loanza

Virxe poderosa

Virxe clemente

Virxe fiel

Ideal de santidade

Morada da sabiduría

Causa da nosa alegría

Tempo do Espírito Santo

Honor dos pobos

Modelo de entrega a Deus

Rosa escollida

Forte como a torre de David

Fermosa como torre de marfil

Casa de ouro

Arca da Nova Alianza

Porta do Ceo

Luceiro  da mañá

Saúde dos enfermos

Amparo dos pecadores

Consolo dos tristes

Auxilio dos cristiáns

Raíña dos Anxos

Raíña dos Patriarcas

Raíña dos Profetas

Raíña dos Apóstolos

Raíña dos Mártires

Raíña dos que viven a fe

Raíña das Virxes

Raíña de tólolos santos

Raíña concebida sen pecado orixinal

Raíña asunta ó Ceo

Raíña do  Santo Rosario

Raíña das familias

Raíña da paz.

V: Año de Deus, que quita-lo pecado do mundo.

R: Perdóanos Señor

V: Año de Deus, que quita-lo pecado do mundo.

R: Escoitanos Señoor

V: Año de Deus, que quita-lo pecado do mundo.

R: Ten piedade de nós.

V: Santa Nai de Deus, roga por nós

R: para que sexamos merecentes das promesas de Noso Señor.

Oremos:

Señor, noso Deus, concédenos ós teus fieis 

gozar sempre de saúde na alma e no corpo.

Que, pola gloriosa intercesión de Santa María sempre Virxe, 

nos vexamos libres das tristezas desta vida 

e gocemos das alegrías da vida eterna.

Por Xesucristo o noso Señor. Amén.

